
Të nderuara/ nderuar, 

Avokati i Popullit, si një institucion i pavaruar, në ushtrimin e funksioneve të 

tij sipas Kushtetutës së Republikës së Shqipërisë dhe Ligjit Nr. 8454, datë 

04.02.1999 “Për Avokatin e Popullit”, të ndryshuar, ka një fokus të veçantë 

lidhur me promovimin, mbrojtjen dhe garantimin e të drejtave dhe lirive 

themelore të njeriut, duke përfshirë dhe të drejtat e grave dhe vajzave, si pjesë 

e pandashme e të drejtave të njeriut. 

Institucioni i Avokatit të Popullit, në zbatim të misionit të tij, por edhe në 

frymën e Konventës së Stambollit1, vijon të mbajë në vëmendje adresimin e 

çështjes së dhunës ndaj grave e dhunës në familje, përmes vlerësimeve të 

                                                 
1 Ratifikuar nga Kuvendi i Shqipërisë me Ligjin Nr.104/2012 “Për ratifikimin e Konventës së Këshillit të 

Europës “Për parandalimin dhe luftën kundër dhunës ndaj grave dhe dhunës në familje”. 

mailto:ap@avokatipopullit.gov.al
http://www.avokatipopullit.gov.al/

vazhdueshme, nëpërmjet situatës në tërësi dhe masave të ndërmarra nga 

institucionet shtetërore qendrore e vendore për parandalimin e këtij 

fenomeni, mbrojtjen e viktimave/të mbijetuarave/mbijetuarve, ndëshkimin e 

dhunuesve si dhe hartimin e politikave të integruara. 

Për sa më sipër Avokati i Popullit fokusohet në mënyrë të veçantë në 

vlerësimin e shërbimeve mbështetëse të specializuara emergjente apo 

afatgjata të ngritura në nivel qendror apo pranë njësive të vetëqeverisjes 

vendore.  

Këto qendra duhet të funksionojnë duke zbatuar jo vetëm standardet 

kombëtare në fuqi, por edhe duke konsideruar standardet ndërkombëtare, 

veçanërisht ato të theksuara në Konventën e Stambollit.  

Në këtë kuadër bazuar në nenin 19/1 të ligjit nr. 8454, datë 04.02.1999, “Për 

Avokatin e Popullit”2, (i ndryshuar), përfaqësuese të Avokatit të Popullit, 

Znj. Brunilda Dervishaj dhe Znj. Mimoza Morina, me detyrë 

ndihmëskomisionere të Seksionit të Përgjithshëm, më datën 29.05.2025, 

kryen një inspektim në Strehëzën Emergjente për gratë dhe vajzat e 

dhunuara- Kukës 

Inspektimi kishte si qëllim verifikimin e respektimit të standardeve të ofrimit 

të shërbimeve për viktimat e dhunës në familje, të cilët strehohen në këtë 

strehëz, në zbatim të Ligjit Nr. 121/2016 “Për shërbimet e kujdesit shoqëror 

në Republikën e Shqipërisë”, VKM Nr. 505, datë 13.07.2011 “Për miratimin 

e standardeve të shërbimeve të përkujdesit shoqëror për viktimat e dhunës në 

familje, në qendrat rezidenciale, publike dhe jopublike” dhe Udhëzimit 

Nr.744, datë 15.11.2019, të Ministres së Shëndetësisë dhe Mbrojtjes Sociale 

“Standardet minimale të shërbimeve të përkujdesit shoqëror për viktimat/të 

mbijetuarat e dhunës me bazë gjinore dhe dhunës në familje në qendrat 

rezidenciale emergjente (afatshkurtra) publike dhe jopublike (Strehëzat 

emergjente)”, si dhe zbatimin e rekomandimeve të Avokatit të Popullit pas 

inspektimit të kryer në këtë strehëz më datën 07.10.2022. 
 

Pasi shqyrtoi informacionin nga inspektimi i realizuar, Avokati i Popullit ka 

detyrimin ligjor, t’ju parashtrojë konkluzionet përfundimtare të këtij 

monitorimi.  

Objektivat e inspektimit: 

                                                 
2 Avokati i Popullit apo personat e autorizuar prej tij kanë të drejtë të hyjnë në çdo kohë, pa kufizim e pa 

autorizim paraprak, por duke vënë në dijeni titullarin e institucionit, në të gjitha institucionet e administratës 

publike, në burgje, në vende ku policia ose prokuroria mbajnë persona të shoqëruar, të ndaluar apo të 

arrestuar, (të paraburgosurit), në reparte apo institucione shtetërore, spitale psikiatrike, në azile, në shtëpi 

fëmije, si dhe në çdo vend tjetër kur ka të dhëna dhe çmon se ekziston mundësia e shkeljes së të drejtave 

dhe lirive të njeriut. 

Hyrja në të gjitha mjediset e mësipërme mund të bëhet si për të hetuar një ankesë, një kërkesë ose njoftim 

të caktuar, ashtu edhe me nismën e Avokatit të Popullit për qëllime inspektimi apo studimi. Avokati i 

Popullit në këto raste mund të marrë takim, të bisedojë në mënyrë konfidenciale e pa praninë e personave 

zyrtarë me cilindo person që ndodhet apo mbahet në këto mjedise. 

Çdo lloj korrespondence e këtyre personave me Avokatin e Popullit nuk duhet të pengohet ose të 

kontrollohet. 

 Vlerësimi i dokumentacionit, procedurave dhe personelit, në zbatim të 

legjislacionit   në fuqi. 

 Vlerësimi i ambienteve dhe infrastrukturës. 

 Respektimi i të drejtave të personave (gra edhe fëmijë), të cilat/cilët janë 

akomoduar në këtë strehëz emergjente, në zbatim të standardeve ligjore 

të shërbimeve të përkujdesit shoqëror për viktimat e dhunës në familje.  

Metodologjia:  

Metodologjia e inspektimit ka konsistuar në :    

Së pari, monitorimin e zbatimit të standardeve ligjore të shërbimeve të 

përkujdesit shoqëror për qendrat rezidenciale afatshkurtra për viktimat e 

dhunës në familje3.  

Së dyti, zhvillimin e bisedave paraprake me përgjegjësen e Strehëzës dhe 

Koordinatoren Vendore kundër dhunës në familje  në Bashkinë Kukës, 

informacion i cili është hedhur në një formular standart për inspektimin. 

Së treti, monitorimin e mjediseve dhe kushteve të institucionit ku ofrohen 

shërbime për personat e dhunuar në familje (gra dhe fëmijë). 

Së katërti, komunikimi me gra dhe fëmijë, përfituese/përfitues të shërbimeve 

të përkujdesjes, që në momentin e inspektimit mund të jenë të akomoduar në 

Qendër. 

Të dhënat e marra gjatë inspektimit u hodhën në një formular të standardizuar 

me gjetje dhe çështje posaçërisht për rastet e inspektimeve, si dhe të dhënat 

e përftuara u ballafaquan me parashikimet ligjore në fuqi. 

Rekomandimet e vitit 2022 dhe niveli i zbatimit të tyre: 

Nga inspektimi i kryer më datë 07.10.2022, në funksion të problematikave të 

konstatuara, Avokati i Popullit ka adresuar rekomandimet e mëposhtme: 

1. Sigurimin e qëndrueshmërisë së Strehëzës së emergjencës për gratë dhe 

vajzat e dhunuara edhe pas përfundimit të projektit të Fondit Social (2021-

2023), emërimit dhe trajnimit të vazhdueshëm të stafit që do të shërbejë 

në strehëz.  

2. Sigurimin e fondeve nga buxheti i Bashkisë Kukës për blerjen e një 

lavatriçeje si dhe të veshmbathjeve për gratë dhe fëmijët/ viktima të 

dhunës, që do të akomodohen në strehëz. 

3. Hartimin dhe financimin e projekteve për riintegrimin e viktimave të 

dhunës pas daljes nga Strehëza (48 orë), duke përfshirë: formimin 

profesional, punësimin, strehimin, kujdesin për fëmijët, etj. 

                                                 
3 Në përputhje me Udhëzimin nr.744 datë 15.11.2019 "Për miratimin e standardeve minimale të shërbimeve 

të përkujdesit shoqëror për viktimat/ të, mbijetuarat/it e dhunës me bazë, gjinore dhe dhunës në familje, në 

qendrat rezidenciale emergjente (afatshkurtëra) publike dhe jopublike (strehëzat emergjente), 

Shih:https://inspektoriatipunes.gov.al/wp-content/uploads/2021/06/akt-18-Udhezim-744-dt-15.11.2019-

STANDARTET-MINIMALE-QENDRAT-EMERGJENTE-1.pdf 

4. Kryerjen e monitorimit të aktivitetit të Strehëzës së emergjencës për gratë 

dhe vajzat e dhunuara nga Inspektoriati Shtetëror i Punës dhe Shërbimeve 

Shoqërore. 

5. Marrjen e masave për nënshkrimin e një marrëveshje bashkëpunimi në 

nivel Qarku Kukës (Bashkitë Kukës, Has, Tropojë), për sigurimin e 

qëndrueshmërisë dhe vazhdimësinë e Qendrës së emergjencave të 

viktimave të dhunës,  për ofrimin e shërbimit të përkujdesit shoqëror për 

viktimat e dhunës në familje në zbatim të Nenit 38 të Ligjit 121/2016. 

Përgjigjet e përcjella në zbatim të rekomandimeve të inspektimit të 

sipërcituar: 
 

Bashkia Kukës ka përcjellë përgjigjen4 nëpërmjet së cilës ka pranuar 

rekomandimin, duke dhënë shpjegimet përkatëse si më poshtë: 

Në Planin e Mbrojtjes Sociale 2022-2025, miratuar me vendim të Këshillit 

Bashkiak Kukës, është parashikuar shërbimi i Strehëzës së Emergjencës në 

këtë bashki, si një shërbim që duhet të vazhdojë të mbetet për gratë e 

dhunuara të Kukësit. Në plan janë hartuar edhe detyrat e punonjësve si dhe 

punonjësit që duhet t’i vihen në dispozicion këtij shërbimi të rëndësishëm.  

Pas përfundimit të projektit të Fondit Social (2021-2023), duke patur qëllim 

vazhdimin e funksionimit të Strehëzës, do të shihet mundësia të përfshihet 

buxhetimi i Strehëzës së emergjencës (paga punonjësish, shërbime dhe 

kushte të tjera për të dhunuarat ) në planet buxhetore të bashkisë, për vitet në 

vazhdim. 

Gjithashtu bashkia Kukës është shprehur se do të jetë në kontakt dhe të hapur 

për çdo iniciativë apo bashkëpunim me Këshillin e Qarkut për marrëveshjen 

midis këtyre institucioneve. 

Këshilli i Qarkut Kukës ka përcjellë përgjigjen5, nëpërmjet së cilës ka pranuar 

rekomandimin, duke dhënë shpjegimet përkatëse si më poshtë: 

Nga ana e Këshillit të Qarkut Kukës, është marrë kontakt me bashkitë 

respektive Kukës, Has, Tropojë që të bëjnë vlerësimin e nevojave për 

shërbimet e përkujdesit shoqëror dhe në buxhetin e vitit 2023 janë 

parashikuar mbështetje financiare për projektet me karakter social dhe 

kulturor për bashkitë e qarkut dhe konkretisht për Bashkinë Kukës në masën 

10.000.000 lekë.  

Përveç mbështetjes financiare jemi në kontakt me njësitë vendore të qarkut 

tonë që të finalizojmë një marrëveshje mes tyre, me qëllim ofrimin e 

shërbimeve të specializuara dhe për njësitë e tjera në qendrës ekzistuese në 

Kukës. 

Inspektoriati Shtetëror i Punës dhe Shërbimeve Shoqërore (ISHPSHSH), ka 

mirëpritur rekomandimin dhe nëpërmjet përgjigjes6 së kthyer na ka 

                                                 
4 Shkresa e Bashkisë Kukës nr.86/1 prot., datë 22.11.2023 
5 Shkresa e Këshillit Qarkut Kukës nr. 64/1, datë 31.01.2023 
6 Shkresë kthim pergjigje e ISHPSHSH nr.2361/1 prot., datë 25.11.2022 

informuar se lidhur me masën rekomanduese Nr. 4 kjo drejtori ka kryer 

inspektim në shërbimet që ofrohen në Qarkun Kukës dhe ka dërguar raportin 

Nr.1086 Prot, datë 27.05.2022, pranë MSHMS, Kryetarit të Bashkisë dhe 

SHSSH. Po kështu na informon se do të vijojë në mënyrë të planifikuar 

kontrolli periodik në bazë Qarku, dhe të gjitha rekomandimet e dhëna nga 

ana e Avokatit të Popullit për Strehëzën do të përfshihen në programin e 

kontrollit në vijim. 

Lidhur me zbatimin e rekomandimeve, nga inspektimi rezultoi se: 

1. Rekomandimi lidhur me sigurimin e qëndrueshmërisë së Strehëzës së 

emergjencës për gratë dhe vajzat e dhunuara edhe pas përfundimit të 

projektit të Fondit Social (2021-2023), emërimit dhe trajnimit të 

vazhdueshëm të stafit që do të shërbejë në strehëz është zbatuar 

pjesërisht.  

Gjatë inspektimit u informuam se financimi nga mekanizimi i Fondit 

Social i Ministrisë së Shëndetësisë dhe Mbrojtjes Sociale ka vijuar edhe 

për vitin 2023 e në vazhdim. Sipas organikës numri i personelit në këtë 

strehëz është dy, nga të cilat një përgjegjëse dhe një punonjëse sociale, të 

cilat paguhen nga Fondi Social. Përgjegjësja e re është emëruar në mars 

2025, pas largimit të përgjegjëses së mëparshme, ndërsa punonjësja 

sociale është emëruar në muajin qershor.  

2. Lidhur me sigurimin e fondeve nga buxheti i Bashkisë Kukës për blerjen 

e një lavatriçeje si dhe të veshmbathjeve për gratë dhe fëmijët/ viktima të 

dhunës, që do të akomodohen në strehëz, konstatohet se në ambientet e 

Strehëzës nuk ka një lavatriçe. Nga biseda e zhvilluar me përgjegjësen 

dhe koordinatoren vendore kundër dhunës në familje të Bashkisë Kukës, 

rezulton se shërbimi për larjen e rrobave apo sigurimi i veshmbathjeve për 

gratë dhe fëmijët që janë akomoduar në Strehëz është bërë nga vetë 

punonjëset. Nëpërmjet Fondit Social jepet mbështetje në masën 30% 

vetëm për paga dhe sigurime shoqërore për punonjëset e strehëzës. 

Rezulton se Bashkia Kukës nuk ka parashikuar buxhet të veçantë për 

shërbimet e tjera që duhet të ofrohen në Strehëz përfshirë këtu sigurimin 

e ushqimit, veshmbathjeve dhe shërbimin për pastrimin dhe larjen e 

rrobave. Konstatohet se ky rekomandim nuk është zbatuar. 

3. Rekomandimi lidhur me hartimin dhe financimin e projekteve për 

riintegrimin e viktimave të dhunës pas daljes nga Strehëza (48 orë), duke 

përfshirë: formimin profesional, punësimin, strehimin, kujdesin për 

fëmijët, etj, rezulton se deri në momentin e inspektimit nuk janë hartuar 

programe apo projekte të financuara për riintegrimin e viktimave të 

dhunës pas daljes nga strehëza.  Konstatohet se ky rekomandim nuk është 

zbatuar. 

4. Rekomandimi lidhur me kryerjen e monitorimit të aktivitetit të Strehëzës 

së emergjencës për gratë dhe vajzat e dhunuara nga Inspektoriati Shtetëror 

i Punës dhe Shërbimeve Shoqërore, siç u vumë në dijeni nga punonjëset 

me të cilat biseduam, ky institucion ka kryer inspektimin pranë kësaj 

Strehëze në muajin mars 2025.  Konstatohet se ky rekomandim është 

zbatuar. 

5. Lidhur me rekomandimin për marrjen e masave për nënshkrimin e një 

marrëveshje bashkëpunimi në nivel Qarku Kukës (Bashkitë Kukës, Has, 

Tropojë), rezulton se Bashkia Kukës u ka drejtur një shkresë Bashkisë 

Tropojë dhe Has pas rekomandimit të Avokatit të Popullit, duke kërkuar 

bashkëpunim me këto bashki për strehimin e rasteve të dhunës ndaj grave, 

por rezulton se nuk ka patur një përgjigje nga ana e tyre. Rezulton se edhe 

me përpjekjet e Këshilli i Qarkut Kukës ende nuk është finalizuar një 

marrëveshje mdis bashkive të këtij Qarku. Konstatohet se ky 

rekomandim nuk është zbatuar. 

 

Rezulton se nga 5 (pesë) rekomandimet e pranuara, 3 (tre) prej tyre nuk janë 

zbatuar edhe pse koha për përmbushjen e tyre ka qenë relativisht e gjatë dhe 

në këndvështrimin tonë e mjaftueshme për realizimin e tyre. 

Avokati i Popullit adreson se çështja e qëndrueshmërisë dhe funksionimit të 

strehëzës emergjente për gratë/vajzat viktima të dhunës në familje apo 

dhunës me bazë gjinore, lidhet ngushtësisht me planifikimin dhe alokimin e 

buxhetit përkatës nga ana e Bashkisë për të ofruar  shërbimet bazë të strehimit 

emergjent (strehim i sigurt, ushqim, veshmbathje) sipas standardeve të 

miratuara për këtë qëllim dhe detyrave e përgjegjësive që kanë njësitë e 

vetëqeverisjes vendore.  

Nga ana tjetër integrimi dhe riintegrimi i viktimave të dhunës në familje 

veçanërisht grave, nëpërmjet programeve dhe projekteve të financuara për 

këtë qëllim, janë thelbësore për t’i ndihmuar ato të dalin nga cikli i dhunës, 

të rimëkëmbin vetëbesimin dhe të marrin kontrollin e jetës së tyre me dinjitet, 

siguri dhe pavarësi. 

Gjendja aktuale 

 Profili i Strehëzën Emergjente për gratë dhe vajzat e dhunuara- 

Kukës 

Strehëza Emergjente për gratë dhe vajzat e dhunuara, është ngritur në 

Bashkinë e Kukësit, në vitin 2021, si një shërbim emergjent, në kuadër të 

Reformës Kombëtare për Shërbimet Sociale dhe Strategjisë së Mbrojtjes 

Sociale dhe bazuar në detyrimin e parashikuar në Ligjin Nr. 9669, datë 

18.12.2006, “Për masa ndaj dhunës në marrëdhëniet familjare”, të ndryshuar, 

Ligjin Nr.139/2015 “Për vetëqeverisjen vendore”, Ligjin Nr.121/2016 “Për 

shërbimet e kujdesit shoqëror në Republikën e Shqipërisë”,  dhe aktet e tjera 

nënligjore për shërbimet e përkujdesit shoqëror.  

Strehëza kryen funksionin e saj si strehim i përkohshëm i sigurt, në ambientet 

e së cilës strehohen gratë/vajzat dhe fëmijët e tyre nga zonat rurale, që 

përjetojnë situata dhune në familje. 

Në këtë strehëz ofrohen qëndrim i sigurt, shërbim psiko-social, mbulim i 

nevojave bazë me veshëmbathje, ushqim, menaxhim dhe referim të rasteve 

në shërbime të tjera. Përfitueset dhe fëmijët e tyre mund të qëndrojnë në këtë 

strehëz deri në 48 orë.  

Strehëza përveç shërbimit emergjent ofron edhe shërbime ditore për gratë 

viktima të dhunës në familje dhe fëmijët e tyre si dhe kryen aktivitete 

informuese dhe ndërgjegjësuese lidhur me shërbimet që ofrohen në këtë 

Strehëz dhe për çështje të dhunës në familje dhe dhunës me bazë gjinore. 

Gjatë periudhës 2023- 2024 janë kryer nga punonjëset e Strehëzës dhe 

Koordinatorja kundër Dhunës në Familje takime informuese në njësitë 

administrative të Kukësit, në qendrat shëndetësore, në shkollat e bashkuara 

të zonës si dhe me gra dhe vajza të njësive administrative Bicaj, Tërthore, 

Shtiqën, Surroj, Kolsh. 

Strehëza është anëtare e MKR dhe merr pjesë në takimet e Ekipit Teknik 

Ndërdisiplinor.  

Strehëza është strukturë në vartësi të Bashkisë Kukës. Fondet për këtë strehëz 

sigurohen nga Bashkia Kukës dhe Fondi Social i Ministrisë së Shëndetësisë 

dhe Mbrojtjes Sociale. Nga fondet e Bashkisë Kukës mbulohen shpenzimet 

për energji elektrike dhe uji për strehëzën. Pagat dhe sigurimet shoqërore për 

2 punonjëset mbulohen nga Fondi Social.  

Strehëza bashkëpunon me Drejtorinë Vendore të Policisë për çështje që 

lidhen me sigurinë e përfituesve të Strehëzës, por edhe të personelit që 

shërben aty.  

Monitorimi i shërbimeve në Strehëz bëhet nga Sektori i Kujdesit Social të 

Bashkisë Kukës, Shërbimi Social Shtetëror dhe Inspektoriati Shtetëror i 

Punës dhe Shërbimeve Shoqërore7. 

Strehëza ka rregulloren e saj të brendshme. 

Ngritja e strehëzave/qendrave për viktimat e dhunës në familje është e 

parashikuar në Konventën e Këshillit të Europës “Për parandalimin dhe 

luftimin e dhunës kundër grave dhe dhunës në familje”, si një shërbim 

mbështetës i specializuar, në Nenin 23, ku shprehimisht thuhet se: “Palët 

marrin masat e nevojshme legjislative ose masa të tjera për të parashikuar 

ngritjen e strehave të përshtatshme, lehtësisht të aksesueshme e në numër të 

mjaftueshëm, për të ofruar strehim të sigurt dhe për të përdorur përqasje 

proaktive ndaj viktimave, veçanërisht grave dhe fëmijëve të tyre.”, si dhe në 

Ligjin Nr.9669, datë 18.12.2006 “Për masat ndaj dhunës në marrëdhëniet 

familjare” (i ndryshuar), neni 7, pika 4.8 

                                                 
7 Programi i monitorimit ngrihet në zbatim të Ligjit Nr.121/2016 “Për Shërbimet e Kujdesit Shoqëror në 

Republikën e Shqipërisë”, Statusit të Shërbimit Social Shtetëror me vendim nr 135 datë 7.03.2018, pika 

(dh). Monitorimi kryhet çdo vit dhe sa herë qendra has problematika të ndryshme në ushtrimin e aktivitetit 

të saj social. Monitorohen standardet e miratuara me VKM nr.505 dt, 13.07.2011 “Për miratimin e 

standardeve të shërbimeve të përkujdesit shoqëror për viktimat e dhunës në familje, në qendrat rezidenciale, 

publike dhe jopublike”    dhe Udhëzimit nr.13 dt 17.12.2012 mbi zbatimin e këtyre standardeve për këtë 

tipologji shërbimi në mënyrë që ofrimi i shërbimit të jetë sa më cilësor. 
8 Njësitë e vetëqeverisjes vendore kanë për detyrë: ngritjen e qendrave sociale e të rehabilitimit për viktimat 

dhe ofrimin e shërbimeve për to; koordinimin e punës me qendrat ekzistuese, duke u dhënë përparësi 

Shërbimet e Strehimit në strehëzat emergjente për viktimat e dhunës në 

familje, duhet të funksionojnë në bazë të standardeve, procedurave dhe 

politikave të Ministrisë së Shëndetësisë dhe Mbrojtjes Sociale sipas 

legjislacionit për sistemin e mbrojtjes shoqërore, dhe veçanërisht bazuar në 

Udhëzimin Nr.744, datë 15.11.2019 të Ministres së Shëndetësisë dhe 

Mbrojtjes Sociale “Standardet minimale të shërbimeve të përkujdesit 

shoqëror për viktimat/të mbijetuarat e dhunës me bazë gjinore dhe dhunës në 

familje në qendrat rezidenciale emergjente (afatshkurtra) publike dhe 

jopublike (Strehëzat emergjente)”. 
 

 Numri i përfitueseve/përfituesve dhe shërbimet e ofruara 

Përfitueset/përfituesit e drejtpërdrejtë janë gra/vajza dhe fëmijët e tyre, të 

cilat përjetojnë situata vulnerabiliteti dhe rreziku nga dhuna në familje në 

Bashkinë Kukës dhe 14 njësitë administrative të kësaj bashkie. Sipas Censit 

të Popullsisë dhe Banesave, Kukësi ka një numër të ulët të popullsisë me 

61.998 banorë nga të cilët 50,2% meshkuj dhe 49,8% femra. 9 

Strehëza ka një kapacitet për strehim 2 persona10. Në momentin e inspektimit 

nuk kishte asnjë përfituese/përfitues që të ishte akomoduar në strehëz. 

Për periudhën 2023- maj 2025 janë akomoduar dhe marrë shërbimin në 

Strehëz 5 raste, nga të cilat: 

Për vitin 2023 janë akomoduar 4 raste, nëna të shoqëruara me fëmijë. Këtyre 

rasteve iu është ofruar shërbimi i akomodimit për periudhën deri në lëshimin 

e urdhërit të menjëhershëm të mbrojtjes nga gjykata, prej 48 orësh, ndërsa 

shërbimet e tjera, ushqim, veshmbathje, medikamente mjekësore janë 

siguruar me kontributin personal të punonjëseve, pasi Bashkia Kukës nuk ka 

lidhur kontratë me asnjë subjekt për ofrimin e këtij shërbimi. 

Për vitin 2024 ka patur vetëm një rast të akomoduar, rasti i një të miture, e 

cila u identifikua në kufi pa dokumente dhe është strehuar për 24 orë pranë 

kësaj strehëze. Të miturës i është ofruar strehim, këshillim, plotësimi i 

nevojave bazë. Në bashkëpunim me policinë u bë e mundur që e mitura të 

kthehej pranë familjes së saj. 

Për periudhën janar- maj 2025 nuk ka patur asnjë rast të akomoduar në 

strehëz. 

Asnjë nga rastet e sipërpërmendura nuk ka qenë me probleme të aftësisë së 

kufizuar apo të shëndetit mendor dhe as nuk kanë qenë pjesë e komunitetit 

rom/egjyptian. 

Për çdo rast që trajtohet në këtë Strehëz, mbahet dosje fizike, e pajisur  me 

numër individual idendifikimi. Dosja ruhet pranë Strehëzës në zyrën e 

personelit. 

                                                 
qendrave të specializuara në fushat përkatëse dhe qendrave të emergjencës për trajtimin e menjëhershëm të 

viktimave të dhunës në familje; 
9 https://www.instat.gov.al/media/14334/cens-2023-kukesi.pdf 
10 Standarti i rekomanduar sipas Konventës së Stambollit është 1 shtrat për 10.000 banorë. 

https://www.instat.gov.al/media/14334/cens-2023-kukesi.pdf

Të dhëna të tjera të vëna në dispozicion nga Koordinatorja Vendore kundër 

dhunës në Familje tregojnë se gjatë periudhës janar 2023- maj 2025  janë 

idendifikuar dhe trajtuar nga ETN, 54 raste viktima të dhunës në familje, ku 

9 prej tyre kanë qenë nga zonat rurale, të cilat janë asistuar në polici dhe 

gjykatë dhe janë referuar në shërbime të tjera si  strehëza, për ndihmë 

ekonomike, bonus qeraje në bashkëpunim me OJF, etj. 

Numri i ulët i rasteve të dhunës në familje apo dhunës me bazë gjinore të 

akomoduara në strehëz për këtë periudhë 5 nga 54 raste të trajtuara nga 

Mekanizmi i Koordinuar të Referimit të Bashkisë Kukës, lidhet edhe me 

ndryshimet ligjore të vitit 2020 në Ligjin nr.9669/2006 “Për masat ndaj 

dhunës në marrëdhëniet familjare”, të cilat parashikuan largimin e dhunuesit 

nga banesa. 

Kushtet infrastrukturore 

Strehëza përbëhet nga dy dhoma, njëra për akomodim me dy shtretër dhe 

dhoma tjetër shërben si dhomë për intervistim dhe këshillim të rasteve. 

Strehëza ndodhet në XXX.  

Grupi i inspektimit vizitoi ambientet e strehëzës, ambientet e tjera të 

përbashkëta dhe ambientet e jashtme. 

Grupi i inspektimit nga vizita në ambientet e Strehëzës konstatoi se: 

-Dhoma  e akomodimit ishte e pastër dhe e rregullt e pajisur me dy shtretër  

me dyshekë, çarçafë, batanije, komodinë dhe tavolinë me karrige.  

- Ngrohja/ftohja realizohej me kondicioner.  

- Tualeti ishte i kompletuar me pajisjet hidro-sanitare dhe dush, si dhe kishte 

mjete dhe solucione pastrimi. 

-Dhoma e intervistimit dhe këshillimit ishte e pajisur me tavolinë, divan dhe 

karrige, dollap për vendosjen e dokumentacionit. 

- Strehëza nuk është e aksesuesshme për personat me aftësi të kufizuara në 

lëvizje.  

- Në mure ishin vendosur postera dhe materiale sensibilizuese.  

- Në korridor ishte vendosur kutia e ankesave. 

- Godina ruhej nga policia bashkiake dhe roje private.  

- Burimet njerëzore  

Organika e Strehëzës përbëhet nga dy punonjëse me kohë të plotë, nga të cilat 

një përgjegjëse dhe një punonjëse sociale. Të dyja këto punonjëse janë 

emëruar gjatë periudhës mars- maj 2025 dhe paga dhe sigurimet shoqërore 

mbulohen nga Fondi Social i MSHMS.  

Nuk ka patur trajnime lidhur me çështjet e emergjencave civile.  

Duke qenë të reja në detyrë, punonjëset kanë nevojë për trajnime, të cilat kanë 

të bëjnë me ndryshimet e legjislacionit që lidhet me çështjet e dhunës ndaj 

grave dhe dhunës në familje, standardet ndërkombëtare që lidhen me këtë 

çështje, apo për menaxhimin e rasteve konkrete me të cilat ndeshen në 

praktikë. 

E drejta e ankimimit dhe monitorimi i rasteve 

Për të mundësuar të drejtën e ankimit të përfitueseve, në korridor ishte 

vendosur kutia e ankesave.  

Të drejtat dhe detyrimet e përfituesve nuk ishin të afishuara as në dy 

ambientet e strehëzës dhe as në korridor. 

Kutia e ankesave hapej një herë në muaj nga përfaqësues të Drejtorisë 

Rajonale të Shërbimit Social.  Nuk ka patur ankesa nga përfitueset gjatë kësaj 

periudhe. 

Në mënyrë të ngjashme, siç u kemi sugjeruar edhe strehëzave të tjera që kemi 

inspektuar, për një akses të shtuar në adresimin e ankesave nga përfituesit/et,  

nevojitet edhe afishimi i numrave të Avokatit të Popullit Tel: +355 42 380 

300 dhe +355 42 380 315. 

 Problematikat e konstatuara: 

- Konstatohet se strehëza është vendosur në një godinë të përbashkët me 

XXX duke cënuar kështu standardet që lidhen me fshehtësinë e shërbimeve 

të tilla me qëllim  sigurinë e viktimës. 

-Konstatohet se strehëza ndodhet në katin XXX të godinës, e cila nuk ka 

ashensor dhe në këto kushte e bën atë të papërshtatshme për ofrimin e 

shërbimit për personat me aftësi të kufizuar në lëvizje. Pavarësisht numrit të 

kufizuar të rasteve të trajtuara ku asnjë nga rastet nuk ka patur probleme të 

aftësisë së kufizuar, kjo nuk përjashton mundësinë, që në të ardhmen të 

kërkohet strehimi emergjent nga viktima të dhunës në familje me aftësi të 

kufizuara, ose fëmijët e grave të dhunuara që kërkojnë shërbim në strehëz të 

kenë problematika të tilla.  
 

- Konstatohet se Bashkia Kukës nuk ka planifikuar në buxhetin e saj 

shpenzimet bazë për ushqim, veshmbathje, paketa higjeno-sanitare, të cilat 

janë disa nga standardet minimale që duhet të plotësojë një strehëz 

emergjente. Në rastet të cilat janë menaxhuar në strehëz ushqimi dhe 

veshmbathjet janë siguruar privatisht nga stafi, duke cënuar standardet e 

miratuara për këtë qëllim. 
 

- Konstatohet se në të gjithë dokumentacionin e shqyrtuar nga ana jonë, vihet 

re se: përsa i përket afatit të qëndrimit në strehëz, referohet afati 48 orë si 

kohë e qëndrimit të përfituesve në qendër. Bazuar në VKM Nr. 505, datë 

13.07.2011 “Për miratimin e standardeve të shërbimeve të përkujdesit 

shoqëror për viktimat e dhunës në familje, në qendrat rezidenciale, publike 

dhe jopublike”, afati për strehimin emergjent përcaktohet deri në 72 orë11. 

Ndërsa sipas Udhëzimit nr. Nr.744, datë 15.11.2019 të Ministres së 

Shëndetësisë dhe Mbrojtjes Sociale “Standardet minimale të shërbimeve të 

përkujdesit shoqëror për viktimat/të mbijetuarat e dhunës me bazë gjinore 

dhe dhunës në familje në qendrat rezidenciale emergjente (afatshkurtra) 

publike dhe jopublike (Strehëzat emergjente)”, strehimi mund të shkojë 

maksimumi deri në 7 ditë.12 Bazuar në këto akte, duhet të bëhet rishikimi i 

të gjithë dokumentacionit të strehëzës, për të përcaktuar qartë 

mirëfunksionimin e saj, bazuar në standardet e miratuara për këtë qëllim. 
 

- Konstatohet se në katin ku ndodhet strehëza dhe as në ambientet e 

brendshme nuk ka fikse zjarri. 

- Konstatohet se nuk është zbatuar ende rekomandimi i dhënë më parë nga 

Avokati i Popullit, lidhur me sigurimin e fondeve nga buxheti i Bashkisë 

Kukës për blerjen e një lavatriçeje si dhe të veshmbathjeve për gratë dhe 

fëmijët/ viktima të dhunës, që do të akomodohen në strehëz. 

-Konstatohet se të drejtat dhe detyrimet e përfituesve nuk ishin të afishuara 

as në ambientet e brendshme të strehëzës dhe as në korridorin e jashtëm. 
 

- Konstatohet se përgjegjësja dhe punonjësja sociale, të cilat janë emëruar së 

fundmi në këto detyra, kanë nevojë për trajnime, lidhur me ndryshimet e 

legjislacionit që lidhet me çështjet e dhunës ndaj grave dhe dhunës në familje, 

standardet ndërkombëtare që lidhen me këtë çështje, për menaxhimin e 

rasteve konkrete me të cilat ndeshen në praktikë, si dhe trajnime për 

emergjencat civile. 

-Konstatohet se rekomandimi i Avokati i Popullit lidhur me nënshkrimin e 

një marrëveshje bashkëpunimi në nivel Qarku Kukës (Bashkitë Kukës, Has, 

Tropojë), për sigurimin e qëndrueshmërisë dhe vazhdimësinë e Qendrës së 

emergjencave të viktimave të dhunës,  për ofrimin e shërbimit të përkujdesit 

shoqëror për viktimat e dhunës në familje në zbatim të Nenit 38 të Ligjit 

121/2016, megjithë përpjekjet e Bashkisë Kukës, nuk është zbatuar ende. 

Sjellim në vëmendje se ngritja dhe funksionimi i strehëzave emergjente është 

një detyrim ligjor dhe si i tillë ai duhet të funksionojë 24 orë në 7 ditë të javës, 

në përputhje me standardet e miratuara për këtë qëllim, pavarësisht numrit të 

kufizuar të përfitueseve në dy vitet e fundit, me vetëm 5 raste dhe konstatimit  

se ndryshimet ligjore të vitit 2020 të Ligjit Nr. 9669, datë 18.12. 2006 “Për 

Masat ndaj Dhunës në Marrëdhëniet Familjare”, kanë reduktuar nevojën për 

                                                 
11 Pika 8 e VKM 518/04.09.2028 përcakton se : “Shërbimi i emergjencës 72 orë u ofrohet individëve që 

kanë nevojë për asistencë të menjëhershme për shkak të një situate që u kërcënon jetën dhe shëndetin, të 

cilëve u sigurohet minimalisht në mënyrë të menjëhershme akomodimi, ushqimi dhe mjedisi i mbrojtur” 
12 Sipas standardeve minimale:“Koha e qëndrimit te një te mbijetuare të dhunës me bazë gjinore apo dhunës 

në familje në strehëzën emergjente është e kufizuar. Kjo kohë qendrimi do të zgjasë maksimumi 7 (shtatë) 

ditë me qëllim menaxhimin e situates emergjente të të mbijetuarës së dhuneës me bazë gjinore apo dhunes 

në familje. 

akomodim në strehëz, për shkak të largimit të dhunuesit nga banesa me 

vendim gjykate.   

Avokati i Popullit vlerëson se krijimi i kushteve të përshtatshme për ofrimin 

e shërbimeve të specializuara për viktimat e dhunës në familje dhe dhunës 

me bazë gjinore në përputhje me sdandardet e miratuara, duhet të jetë në 

fokusin kryesor së institucioneve përgjegjëse. 

Për sa më sipër, Avokati i Popullit në vijim të kryerjes së misionit ligjor në 

rolin e nxitësit të standardeve më të larta të të drejtave dhe lirive të njeriut në 

vend, bazuar në nenin 63/3 të Kushtetutës ku parashikohet se: “Avokati i 

Popullit ka të drejtë të bëjë rekomandime dhe të propozojë masa kur vëren 

shkelje të të drejtave dhe lirive të njeriut nga administrata publike”; si dhe 

nenin 21/b të ligjit nr. 8454 datë 04.02.1999 “Për Avokatin e Popullit”, i 

ndryshuar, ku parashikohet se: “Avokati i Popullit paraqet rekomandime për 

vënien në vend të së drejtës së shkelur tek organi administrativ, që, sipas tij 

ka shkaktuar shkelje të të drejtave dhe lirive”,  

R E K O M A N D O N: 

Marrjen e masave si më poshtë: 

1. Planifikimi në buxhetin e Bashkisë Kukës, të kostove të nevojshme për 

mirëfunksionimin e shërbimit të strehimit ku të përfshihen shpenzimet për 

nevojat bazë si ushqim, veshmbathje, ilaçe, lodra, paketa higjeno-sanitare 

si dhe shpenzime të tjera operative. 
 

2. Në respektim të parimit të sigurisë dhe dinjitetit dhe parimit të 

subsidiaritetit, Bashkia Kukës të bëjë përpjekje për  transferimin e 

Strehëzës në ambiente të tjera të sigurta, të cilat të jenë të aksesuesshme 

edhe për personat me aftësi të kufizuara në lëvizje. 
 

3. Rishikim e rregullores së funksionimit të brendshëm të Strehëzës, duke 

saktësuar mirëfunksionimin e shërbimit emergjent, në të dhe në të gjithë 

dokumentat e tjera. Rregullorja e funksionimit të Strehëzës, duhet të 

përgatitet edhe me një gjuhë të përshtatshme e të kuptueshme për 

përfitueset e shërbimeve të strehëz dhe më pas duhet të afishohet së 

bashku me të drejtat dhe detyrimet e përfituesve në mure, në vende të 

dukshme të ambienteve ku ofrohet shërbimi i emergjencës. 
 

4. Vendosjen në ambientet e Strehëzës të pajisjeve kundër zjarrit si dhe 

trajnimin e personelit për përdorimin e tyre. 
 

5.  Marrjen e masave për trajnimin në vazhdim të personelit të Strehëzës me 

çështjet e dhunës me bazë gjinore dhe dhunës në familje, legjislacionin, 

menaxhim rasti, emergjencat civile, etj. 
 

6. Hartimin dhe financimin e projekteve për riintegrimin e viktimave të 

dhunës pas daljes nga Strehëza dhe viktimave të dhunës në familje që 

menaxhohen nga MKR duke përfshirë: formimin profesional, punësimin, 

strehimin, kujdesin për fëmijët, etj. 
 

7. Vijimin e përpjekjeve për nënshkrimin e një marrëveshje bashkëpunimi 

në nivel Qarku Kukës (Bashkitë Kukës, Has, Tropojë), për sigurimin e 

qëndrueshmërisë dhe vazhdimësinë e Qendrës së emergjencave të 

viktimave të dhunës,  për ofrimin e shërbimit të përkujdesit shoqëror për 

viktimat e dhunës në familje në zbatim të Nenit 38 të Ligjit 121/2016. 
 

 

8. Për një akses të shtuar në adresimin e ankesave nga përfituesit/et,  

sugjerojmë edhe afishimin e numrave të Avokatit të Popullit Tel: +355 42 

380 300 /+355 42 380 333 dhe Celular: 068 903 4648. 

Për qëndrimin që do të mbani dhe masat që do të merrni në zbatim të këtij 

rekomandimi, të vihemi në dijeni brenda afatit 30 ditor, parashikuar nga neni 

22 i ligjit nr. 8454, datë 04.02.1999 “Për Avokatin e Popullit”, i ndryshuar. 

Duke besuar në mirëkuptimin dhe bashkëpunimin tuaj,  

                                                                                                             

 KOMISIONERE 

 

                           Vilma SHURDHA  

 


